
ԱՐԻՍ ՇԱՀԴԱՐՅԱՆ (ԻՐԱՆ) 

 
Հայերը Նոր Ջուղայում բնակություն են հաստատել XVII դարի սկզբին: 1640 

թվականից Ջուղան վայելում էր մշակութային կենտրոնի համբավ: Կառուցվում են հա-
րուստ ճարտարապետությամբ շենքեր և հոյակերտ եկեղեցիներ, որոնցից տասներեքը 
կանգուն են մինչ օրս: Ճարտարապետական կոմպոզիցիոն առանձնահատկությունների 
կողքին՝ եկեղեցիների ներքին հարդարանքը գրավում է իր շքեղ որմնանկարներով և 
ծաղկազարդումներով: Իր ճարտարապետական ոճով և հիանալի որմնանկարներով 
Նոր Ջուղայում առանձնահատուկ տեղ է գրավում Սուրբ Փրկչի տաճարը, որը կառուցվել 
է 1655 թվականին: 

Բանալի բառեր – Նոր Ջուղա, եկեղեցի, ճարտարապետություն, որմնանկարչու-
թյուն:  

 
Հայտնի է, որ Նոր Ջուղայի հայկական գաղթօջախը Իրանում ձևա-

վորվել է դեռևս չորս դար առաջ, 1604–1605թթ. ի վեր, պարսից Շահ Աբասի 
կազմակերպած մեծ բռնագաղթի հետևանքով: Ինչպես հայտնի է, վերջինս 
ավելի քան 300 հազար հայերի Հայաստանից բռնի կերպով տեղափոխել է 
Պարսկաստան1: Դժբախտաբար, նրանց մեծ մասը ճանապարհներին սովից, 
ցրտից և համաճարակներից մահանում է, իսկ ողջ մնացածները հաստատվում 
են Մազանդարանում, Սպահանի շրջակայքում և այլուր։ 

Այսպիսով, Սպահանի մերձակայքում բնակություն են հաստատում Հա-
յաստանի տարբեր շրջաններից, այդ թվում նաև՝ Հին Ջուղայից գաղթածները, 
և այս նոր պատմական բնակավայրն անվանում են Նոր Ջուղա: Ինչպես որ 
Հին Ջուղայում էր, հայերն այստեղ նույնպես լծվում են հայկական մշակույթի 
պահպանման ու զարգացման գործին: Նոր Ջուղան ժամանակին Արևելքի ու 
աշխարհի ամենածաղկուն ու բարգավաճ քաղաքներից մեկն էր համարվում: 

Նոր Ջուղայի հիմնադրումից ի վեր այստեղ հիմնվում են վեցը մեծ ու 
փոքր հայաբնակ թաղամասեր, այդ թվում՝ մեծ ու փոքր հրապարակները 
(մեյդան), Չարսու, Հակոբջան, Վերին և Ներքին Ղարագել, որոնք կառուցա-
պատված են եղել պալատակերպ մենատներով: 17-րդ դարի երկրորդ կեսից ի 
վեր այս թաղամասերը համալրում են այն հայերը, ովքեր տեղափոխվելով 

                                                 
1 Տէր Յովհանեանց Յ.Թ., Պատմութիւն Նոր Ջուղայու, որ յԱսպահան, հատոր 1-ին, Նոր 
Ջուղա, 1880, էջ 20: 

Ջուղայի արևմտյան կողմը, հիմնադրում են նոր բնակատեղիներ, այդ թվում՝ 
Թավրիզի, Երևանի թաղամասերը և այլն:  

Ներկայիս Ջուղան, ինչպես իր աշխատության մեջ նշում է Լ. Մինաս-
յանը, ունի շուրջ ութը թաղամասեր, որոնք շատ մասերում խառնված են իրա-
նական բնակչության հետ2: 

Նոր Ջուղայեցիները ջերմեռանդ, աշխատասեր, հավատավոր ու աստ-
վածավախ էին, որի արդյունքը այն հոյակերտ ու գեղեցկաշեն եկեղեցիներն 
են, որոնք կառուցվել են Սպահանում ու Ջուղայում: Նոր Ջուղայի եկեղեցիներն 
իրենց հատակագծային հորինվածքով նման են ներկայիս Նախիջևանի 
եկեղեցիներին՝ քառամույթ բազիլիկայի հորինվածքով ու գմբեթավոր դահլի-
ճով: Որպես առանձնահատկություն, հարկ է նշել, որ Ջուղայի բոլոր եկեղեցի-
ներն ունեն վանքանման համալիրներ՝ շրջապատված պարսպային բարձր 
պատով, որոնք իրենց մեջ ներառում են խուցեր, խոհանոց, սրահ, պահեստ, 
երբեմն՝ դպրոց:  

Պատմագիտական ուսումնասիրությունները հավաստում են, որ ջուղա-
յեցիները բնակություն հաստատելով նոր բնակատեղիում, եկեղեցիներից 
զատ, կառուցում են իրենց շքեղ բնակելի շինությունները՝ տուն-ապրանքները, 
որոնք բարձրակառույց, լայնանիստ, կամարակապ ու զարդանախշված էին: 
Այս վերելքը տեղի է ունենում կարճ ժամանակամիջոցում, երբ Նոր Ջուղան 
բարգավաճում է նաև Արևելքի ու Արևմուտքի միջև վաճառականության 
շնորհիվ: 

1660-1670-ականների ընթացքում ջուղայեցիները կառուցում են հոյա-
կերտ եկեղեցիներ, որոնց մասին հիշատակություններ են պահպանվել մի 
շարք պատմիչների աշխատություններում ու եկեղեցական վավերագրերում: 
Դրանցից սկզբնապես հիշատակվում է 24-ը, որոնցից 6-ը բոլորովին ան-
հետացել են, մյուսներից մնացել են միայն ավերակները, իսկ 13-ը կանգուն են, 
որոնցում կատարվում է եկեղեցական ժամասացություն3: 

Նոր Ջուղայի եկեղեցիները հայկական մյուս գաղթօջախների թվում 
լավագույններից են, ինչպես ճարտարապետական կերպարի ու ոճային 
առանձնահատկությունների, այնպես էլ՝ արվեստի ու նկարչության տեսանկ-
յունից, որոնք հիրավի, կազմում եմ մեր ազգային գեղարվեստական ժա-
ռանգության անքակտելի մասը: 

                                                 
2 Մինասյան Լ., Նոր Ջուղայի եկեղեցիները, Նոր Ջուղա, 1992, էջ 10: 
3 Ավագյան Լ.,Նոր Ջուղայի հայկական եկեղեցիները, Էջմիածին, 2000, էջ 93: 

17-18-րդ դարերն ընդունված է համարել Նոր Ջուղայի ոսկեդարը, զար-
գացման ու բարգավաճման նոր վերելքը, երբ Ջուղան վերածվեց հայ մշա-
կույթի կարևորագույն օջախի: Բարձր զարգացման հասան ճարտարապետու-
թյունը, մանրանկարչությունը, որմնանկարչությունը: 

Պատմական նշյալ ժամանակաշրջանում էր, որ Մեծ մեյդան թաղամա-
սում կառուցվում է առաջին փոքր եկեղեցին՝ Սբ.Հակոբ Մծնբա (1606-1607թթ.) 
Հայրապետի անունով, որով և հետագայում հիմք է դրվում Ս. Ամենափրկիչ 
վանական համալիրի կառուցմանը (1955-1964թթ.)4:  

Վերջինս Ջուղայի ամենանշանակալից ճարտարապետական հուշար-
ձանն է համարվում, կառուցվել է 1655-ին: Ներկայումս այն Իրանի գլխավոր 
հայկական եկեղեցին է համարվում: 

Եկեղեցուն կից կառուցվել է նաև միաբանության շենքը: Եկեղեցին 
պարսպապատված է, ունի բարձրաշեն գմբեթ և երկու դուռ՝ արևմտյան ու 
հարավային կողմերում: Պարսպի արևմտյան դռան առջև տեղակայված է 
միջին բարձրություն ունեցող զանգակատունը՝ չորս զանգերով, որը կառուցվել 
է 1702թ.5: 

 Առկա է մի խորան, ուր պատարագ է մատուցվում: Խորանում ամփոփ-
ված են երկու երախտավորների՝ Դավիթ Առաջինի (վերջինիս օրոք վերանո-
րոգվել է վանքի մայր տաճարը) և Խաչատուր Կեսարացու (հիմնադրել է տպա-
րանը, որն առաջինն է Իրանում և Մերձավոր Արևելքում) շիրիմները:  

Միաբանների խցերը հյուսիսային կողմում են դասավորված, իսկ հա-
րավայինում գտնվում են սեղանատունն ու տպագրատունը: Գավթի արևելյան 
կողմում առկա է մի ուղղաձիգ սալահատակ շինություն: Արևելյան կողմում 
տեղակայված է Մովսես առաջնորդի կառուցած երկհարկանի արևկող սեն-
յակը: Առաջնորդարանի հարավային կողմում է գտնվում վանքի գրադարանը 
կամ գրատունը: Սուրբ սեղանը կամարաշեն է և ունի ներքնահարկ: Սեղանի 
շուրթերը պատրաստված են հախճապակուց: Վանքի պատերին 1710-1716 թթ. 
տեղադրվել են հախճասալեր: 

Եկեղեցու ներսույթն ամբողջապես նկարազարդված է Հին ու Նոր կտա-
կարանների թեմաներով որմնանկարներով ու ծաղկազարդերով. պատկերված 
են դրվագներ Սբ. Գրիգոր Լուսավորչի կյանքից, Ադամի ու Եվայի պատմու-

                                                 
4 Սբ. Հակոբ եկեղեցին՝ Նոր Ջուղայի առաջին եկեղեցին, իր փոքրության պատճառով 
երբեմն անվանվել է մատուռ, թեև իրականում կանոնավոր կառուցվածքով եկեղեցի էր: 
5 Մինասյան Լ., Դիվան Սուրբ Ամենափրկիչ վանքի (1609-1960), Նոր Ջուղա, 1983, էջ 
98: 

թյունը, առկա են պատկերներ Հիսուս Քրիստոսի խաչելությունից և այլն: 
Պատկերազարդումները կատարվել են ժամանակի այնպիսի հայտնի նկա-
րիչների կողմից, ինչպիսիք էին Հովհաննես Մրքուզը, Հայր Ստեփանոսն ու 
վարպետ Մինասը6: 

Ամենափրկիչ եկեղեցու շինությունից հետո ոչ մի տեղեկություն չկա նրա 
ամբողջական վերանորոգման մասին: Հիշատակություն կա, որ Թորոս Սրբա-
զան եպիսկոպոսի ժամանակ տեղի են ունեցել մեծամեծ նորոգություններ7: 
1854թ. նորոգվել է վանքի պարիսպը:  

Եկեղեցու մուտքի դռան մոտ, խորանարդաձև բարձր շինության վրա, 
չորս կողմից տեղադրված է ժամացույց, որը 1930թ. նվիրաբերվել է եկեղեցուն: 
1971 թ., Սպահանի թեմի առաջնորդարանի ջանքերով, կառուցվել է Նոր Ջու-
ղայի թանգարանը։ Իսկ գրադարանը, որը ծառայել է նաև իբրև թանգարան, 
հիմնվել է դեռևս 1905-ին։ Այս ուշարժան վայրն այսօր Սպահան այցելող 
զբոսաշրջիկների համար ցանկալի վայրերի թվում է: 

Նոր Ջուղայի ճարտարապետական միջավայրում առանձնանում են նաև 
մի շարք այլ եկեղեցիներ, այդ թվում՝ Սբ. Նազարեթ և Սբ. Գևորգ եկեղեցի-
ները (1611թ.), Սբ. Աստվածածին ու Սբ. Ստեփանոս եկեղեցիները (1614թ.): 
Բացի Սբ. Նազարեթ եկեղեցուց, մնացյալները կանգուն ու հաստատուն են 
առայսօր: Հետագայում կառուցվում են նաև Սբ. Հովհաննու եկեղեցին, Սբ. 
Կատարինեի վանք-մենաստանը, Սբ. Գրիգոր Լուսավորիչը և մյուսները:  

Ջուղայում իր շքեղագույն ճարտարապետական կերպարով և ուրույն 
ոճով ու հսկա գմբեթով առանձնանում է Սբ. Բեթղեհեմ եկեղեցին (1627-
1628թթ.), որի ներսույթն ամբողջովին նկարազարդված ու ծաղկազարդված է: 
1659թ. կառուցվում է Սբ. Մինաս (նախկինում կոչվել է Սբ. Աստվածածին) 
եկեղեցին: Կառույցը կամարակապ է, պատերի վրա ակնհայտ են որմնախոր-
շերի ու սյունազարդերի բազմերանգ նկարազարդումներ: Վերջինիս խորանն 
ամբողջությամբ պատկերազարդված է: 

Նոր Ջուղայում, բացի եկեղեցական շինություններից, 1623թ. կառուցվել 
է նաև Սբ. Կատարինեի մենաստանը (Կուսանաց Անապատ): Շինությունն 
ունեցել է խուցեր և աղոթատուն-եկեղեցի: Վերջինս ունի պարզ ճարտարապե-
տական ոճ, փոքր գմբեթ՝ ութը փոքր պատուհաններով, ինչպես նաև՝ առկա է 

                                                 
6 Նույն տեղում, էջ 101: 
7 Մովսես Ջուղայեցի. Ծաղկանց բուրաստան, Սարգսյան Լ.Ա. և Սահակյան Ա.Ա. խմբա-
գրությամբ, Երևան, 2010, էջ 8: 

եղել մկրտության ավազան: Կառույցն ունեցել է նկարազարդումներ: Հե-
տագայում, 1907թ. քանդվել են խցերը, որոնց տեղում կառուցվել է երկհար-
կանի որբանոց-արհեստանոց: Հետագայում կրկին քանդվել են նշյալները, 
կառույցը գործառութային առումով ծառայել է որպես մանկատուն, հետո՝ ծե-
րանոց և այլն8: Մենաստանն ունեցել է հետաքրքրական պատմություն: 

Հարկ է նշել, որ վերը թվարկված եկեղեցիները զանգ չեն ունեցել, այլ՝ 
զանգի փոխարեն տախտակե կոչնակ, որի նմուշը դեռևս պահպանվում է Սբ. 
Կատարինեի վանքում: Առաջին անգամ զանգ բերվել է Սբ. Թովմա եկեղեցու 
համար, որը ներկայումս դժբախտաբար ավերված է9: 

Հատկանշական է, որ 17-րդ դարի սկզբներից Նոր Ջուղայում գործել է 
կերպարվեստի դպրոց, որտեղ գործունեություն են ծավալել Մինասն ու 
Հովհաննես Մրքուզը, որոնց հետ կամ նրանց անմիջական ղեկավարությամբ 
գործել են նկարիչներ Դավիթը, Ավետը, Տեր Ստեփանոսը, Մարտիրոսն ու 
այլք, ովքեր իտալական ու հոլանդական դասական արվեստի ավանդույթները 
զուգակցել են տեղական ոճական բազմազանության հետ: Վերջինների 
աշխատանքներում ակնհայտ են արտաքին շքեղությունն ու կերպարների ազ-
գային տիպականացումը: 

Նոր Ջուղան հայտնի է եղել գրչագրերով, ինչպես նաև՝ մագաղաթ 
պատրաստողների ու գրքերի նկարազարդման արվեստներով: Դպրոցներում 
կրոնից զատ ուսուցանվել է գրագրություն, գեղագրություն և մանրանկարչու-
թյան արվեստ: Անշուշտ, իր ուրույն տեղն ուներ որմնանկարչությունը, որն այս-
տեղ 17-րդ դարում աննախադեպ վերելք ապրեց: 

Այսպիսով՝ Նոր Ջուղան, իր հրաշալի նկարազարդված եկեղեցիներով ու 
հոյակերտ գմբեթներով, ինչպես նաև շքեղ որմնանկարներով, որոնք արվել են 
հայ վարպետների ու արվեստագետների ձեռքերով, իր ուրույն տեղն ունի 
սփյուռքի այլ գաղթօջախների շարքում: 

 
 
 
 

                                                 
8 Ավագյան Լ.,Նոր Ջուղայի հայկական եկեղեցիները, էջ 98: 
9 Նույն տեղում, էջ 99: 

ЦЕРКОВНАЯ АРХИТЕКТУРА И ХУДОЖЕСТВЕННОЕ  
НАСЛЕДИЕ НОВОЙ ДЖУЛЬФЫ 

АРИС ШАХДАРЯН (ИРАН) 
Армяне поселились в Новой Джульфе вначале XVII века. С 1640 года 

Джульфа пользовалась репутацией культурного центра. Строились здания и 
прекрасные церкви с богатой архитектурой, тринадцать из которых стоят до 
сих пор. Помимо архитектурных композиционных особенностей, внутреннее 
убранство церкви привлекает взор роскошными фресками и цветочными 
узорами. Своим архитектурным стилем и великолепными фресками особое 
место в Новой Джульфе занимает храм Св. Спасителя, построенного в 1655 
году. 

Ключевые слова – Новая Джульфа, церковь, архитектура. 
 

 
CHURCH ARCHITECTURE AND THE ARTISTIC HERITAGE  

OF THE NEW JULFA 

ARIS SHADARYAN (IRAN) 

Armenians settled in New Julfa from the beginning of the XVII century. In 
1640 Julfa turned into a cultural center with high reputation. Here were built a 
number of buildings representing rich architecture, such as dwellings and 
wonderful churches – thirteen of them are standing today. Apart from the 
architectural compositional features, the interiors of the churches are full of 
luxurious frescoes and flower-shaped ornaments. In Julfa, the Holy Savior 
Cathedral built in 1655 is distinguished with its special role, with its architectural 
style and magnificent frescoes. 

Key words – New Julfa, church, architecture. 
 
 


